
SYARAT PENGECUALIAN DUTI KE ATAS BAHAN  
MENTAH/KOMPONEN BAGI TUJUAN PENGILANGAN 

 

i. Tuntutan pulang balik duti yang telah dibayar mulai pada tarikh bermula pengecualian 
sehingga dua (2) minggu selepas tarikh surat kelulusan boleh dibuat kepada stesyen 
kastam yang berkenaan.  Syarikat diberi tempoh tiga (3) bulan dari tarikh surat kelulusan 
bagi mengemukakan tuntutan pulang balik duti tersebut. 

 
ii. Pengecualian ini hendaklah dituntut dengan mengemukakan borang kastam yang 

ditetapkan dan menyertakan salinan asal surat kelulusan  Lembaga Pembangunan 
Pelaburan Malaysia (MIDA) berkaitan.  Tuntutan ini hendaklah dibuat semasa barang-
barang berkenaan diimport/dilepaskan daripada kawalan kastam atau diperolehi dari 
Gudang Berlesen di bawah Seksyen 65 atau diperolehi dari Gudang Pengilangan 
Berlesen di bawah Seksyen 65/65A Akta Kastam 1967 atau diperolehi dari Zon Bebas di 
bawah Akta Zon Bebas 1990.  Satu ikrar hendaklah dibuat di atas tiap-tiap borang 
kastam yang tersebut seperti berikut; 

 
“Saya (Nama Pegawai) Syarikat (Nama Syarikat) kini berikrar dan memohon 
pengecualian duti yang berkenaan ke atas barang-barang tersebut di atas di bawah 
kuatkuasa pengecualian yang diluluskan oleh Kerajaan Malaysia melalui surat Lembaga 
Pembangunan Pelaburan Malaysia (MIDA) Bil (sebutkan) bertarikh (sebutkan) yang 
mana berkuatkuasa dari (sebutkan tarikh) sehingga (sebutkan tarikh)”. 

 
iii. Semua inbois dan dokumen pengimportan berkenaan dengan import ini hendaklah atas 

nama syarikat yang diluluskan pengecualian.  
 
iv. Jika pengimportan/pembelian perlu dilakukan melalui kastam selain dari stesyen yang 

diluluskan, kebenaran bertulis hendaklah diperolehi terlebih dahulu daripada stesyen 
kastam yang telah diluluskan.  Sekiranya syarikat ingin mendapat bekalan daripada 
GPB/GB, syarikat dikehendaki mendapatkan kebenaran daripada stesyen kastam yang 
mengawal syarikat. 

 
v. (a) Semua bahan mentah/komponen yang dikecualikan duti hendaklah disimpan 

disetor kilang syarikat mengikut peraturan yang ditentukan secara bertulis 
oleh Jabatan Kastam Diraja Malaysia; dan 

              
(b)  Semua pertukaran alamat atau tambahan setor/kilang hanya boleh boleh 

dibuat setelah kebenaran bertulis diperolehi terlebih dahulu daripada Jabatan 
Kastam Diraja Malaysia yang mengawal syarikat. 

 
vi. Sekiranya bahan mentah/komponen yang dikecualikan duti digunakan untuk membuat 

barangan siap bagi pasaran eksport, syarikat hendaklah mencatatkan perakuan berikut 
pada tiap borang eksport kastam (K2): 
‘Saya (Nama)……………………………….. (Jawatan) ………………………… di alamat 
…………………………. mengakui bahawa barang siap yang dieksport ini diperbuat dari 
bahan mentah/komponen yang diimport di bawah pengecualian duti melalui surat *(asal) 
Kementerian Kewangan Bil. ………. Bertarikh ……………… Tandatangan……………… 
Nama dan Jawatan …………… No. Kad Pengenalan…………….. Cop syarikat………… 
Tarikh…………….. 

vii. Syarikat adalah dibenarkan mengeksport keluaran siapnya melalui pihak ketiga 

(peniaga) selepas mendapat kelulusan dari Jabatan Kastam Diraja Malaysia. 
 
viii. Syarikat hendaklah: 
 

(a) menyediakan rekod penggunaan bahan mentah/komponen termasuk 
sisa/hampas pengilangan, keluaran siap yang di kilang serta jumlah yang 
dipasarkan; 

 
(b) menyediakan penyata setiap tiga (3) bulan sekali mengenai (a) di atas seperti 

mana format yang telah dipersetujui bersama secara bertulis oleh Pegawai 
Kanan Kastam syarikat dan hendaklah ditandatangani serta disahkan oleh 
akauntan syarikat atau pegawai yang diberikan kuasa oleh syarikat. Ia hendaklah 
dikemukakan kepada stesyen kastam yang mengawal dalam tempoh masa satu 
(1) bulan berikutnya; dan 

 
(c) mendapatkan kelulusan bertulis dari Jabatan Kastam Diraja Malaysia bagi 

pemindahan termasuk penjualan, pemusnahan dan eksport ke atas hampas/sisa 
pengilangan bahan mentah/komponen. Bagi jualan hampas/sisa pengilangan 
dan bahan mentah/komponen di pasaran tempatan, duti yang terlibat perlu 
dibayar terlebih dahulu dan bagi kuantiti yang dimusnahkan, duti yang terlibat 
akan diremitkan. 

 
ix. Bahan mentah/komponen yang berkenaan tidak boleh dikeluarkan daripada setor dan 

premis kilang yang telah diluluskan untuk tujuan kerja sub-kontrak kecuali dengan 
kelulusan bertulis dari Jabatan Kastam Diraja Malaysia. 

 
x. Syarikat hendaklah memberitahu secara bertulis kepada Jabatan Kastam Diraja 

Malaysia yang mengawal syarikat dalam tempoh empat belas (14) hari selepas 
berlakunya salah satu daripada perkara berikut: 
 
(a) Sesuatu ketetapan yang diluluskan untuk penggulungan syarikat; 

 
(b) Sesuatu perintah dibuat untuk penggulungan syarikat; 

 
(c) Perlantikan pelikuidasi (liquidator) atau penerima (receiver) dibuat; dan 

 
(d) Syarikat terlibat dalam apa-apa kes tuntutan sivil, muflis, pemberhentian, 

penutupan perusahaan dan sebagainya. 
 

xi. Pengecualian ini boleh dimansuhkan/ditarik balik oleh Kerajaan Malaysia melalui surat 
Lembaga Pembangunan Pelaburan Malaysia (MIDA) pada bila-bila   masa sahaja tanpa 
memberi apa-apa sebab.  Jika duti berkenaan dikehendaki dibayar semula, maka semua 
duti yang telah dikecualikan hendaklah dibayar dalam masa sebulan dari tarikh surat 
pemansuhan, pembatalan atau penarikan balik pengecualian. 

 
xii.  Kelulusan ini juga adalah tertakluk kepada undang-undang dan peraturan lain yang 

berkuatkuasa di Malaysia. 

